Die betekenis van suurdeeg in die Bybel
Maandag 22 Augustus 2022
Lees: 1 Kor 5:6-8; Mat 13:33; Lev 23:6-8; Mat 16:11-12; Mar 8:15; Luk 12:1

Hoekom moes die Israeliete dikwels ongesuurde brood eet en dit ook by die pasga gebruik?

Israel moes met die uittog uit Egipte ongesuurde brood eet. Daarna moes hulle telkemale die
fees van die ongesuurde brood vier vir sewe dae lank, (Ex 13:3-8; Lev 23:6-8). Die
ongesuurde brood was ’n teken van die heiliging of wegbreek van die heidense en sondige
oorheersing van die Egiptenare. Hulle moes gesuiwer word van slawerny in Egipte en dit was
dus die verlossing vanuit Egipte. Die rede was ook dat toe Farao toestemming gegee het dat
hulle kon wegtrek uit Egipte, moes dit haastig gedoen word, sonder dat daar tyd was vir die
insuur van brood.

Wat beteken ongesuurde brood in die Nuwe Testament?

Ons lees in 1 Kor 5:7-8 “7 Verwyder dan die ou suurdeeg, sodat julle nuwe, ongesuurde deeg
kan wees, en dit is julle ook werklik. Ons paaslam is immers geslag: dit is Christus. 8 Laat ons
dan feesvier, nie met die ou suurdeeg of met die suurdeeg van onsedelikheid en ander sonde nie,
maar met die ongesuurde brood van reinheid en waarheid.”

In die Nuwe Testament word suurdeeg gebruik as >’n metafoor van sonde en onreinheid en
onsedelikheid. Suurdeeg word ook gebruik vir valse leringe en skynheiligheid. Jesus praat met
hulle en ons lees in Mat 16:11-12, “Hoe is dit dan dat julle nie verstaan dat Ek nie met julle oor
brood gepraat het nie? Ek het gesé: Pas op vir die suurdeeg van die Fariseérs en die Sadduseérs.”
12 Toe het hulle verstaan dat Hy nie bedoel het dat hulle vir gewone suurdeeg op hulle hoede
moet wees nie maar vir die leer van die Fariseérs en die Sadduseérs.”

Die betekenis van suurdeeg in ons lewens vandag.

Suurdeeg wat ons elke dag in ons brood en ander gebak gebruik is nie verkeerd nie. Inteendeel
dit is deel van die lekker kos wat die Here aan ons gee om te eet en te geniet. Eet dus gerus die
brood en gebak wat aan jou voorgesit word. Pred 5:18 “Ek het ook iets gesien wat goed is: dit
is aangenaam om te eet en te drink en die lewe te geniet onder al die geswoeg op hierdie wéreld.
Dit kom 'n mens toe vir die hele leeftyd wat God hom skenk.”

Maar in Bybelse konteks word suurdeeg eerstens gebruik as metafoor om die sonde en
skynheiligheid en valsheid en onsedelikheid van die lewe aan te dui. Daarom dat Paulus skryf
in 1 Kor 5:7 “Verwyder dan die ou suurdeeg, sodat julle nuwe ongesuurde deeg kan wees...”
Die sonde moet ons dus aflé en daarvan wegvlug. Moet nie jou lewe bederf met onsedelikheid,
met dwaalleringe en valse leringe nie. VIug weg daarvandaan.

Die ware brood wat ons moet eet! Ons lees in Joh 6:41 dat Jesus sé:
“Ek is die brood wat uit die hemel gekom het.”



Verder lees ons in Joh 6:51 dat Jesus sé: “Ek is die lewende brood wat uit die hemel gekom
het. As iemand van hierdie brood eet, sal hy ewig lewe. En die brood wat Ek sal gee, is my
liggaam. Ek gee dit sodat die wéreld kan lewe.”

Jesus Christus het dus geen by wyse van spreke, slegte suurdeeg in Hom nie.
1 Joh 3:5 “Julle weet dat Jesus gekom het om die sondes weg te neem, en daar is geen sonde in
Hom nie.”

Ons moet dus Jesus Christus metafories eet. Dit gebeur by die nagmaal waar ons sy liggaam eet

en sy bloed drink. Dit is die simbool van wat Jesus Christus vir ons gedoen het aan die kruis.

Joh 6:54 “Wie my liggaam eet en my bloed drink, het die ewige lewe, en Ek sal hom op die
laaste dag uit die dood laat opstaan.”

